
1.5 GEGURITAN PAN PUCUNG TEKEN I LUTUNG




Puh Pucung


	Ada tutur, Lutung mamaling katimun, di tegal pabianan, di samping alase asri, teges ipun, alase ane jambat.
	Ada kubu, edoh pagenahanipun, manggihin pabianan, madaging katimun sami, sampun abuk, sedeng pisan sampun kalap.
	Kitak-kituk, I Lutung ngalap katimun, kasepah kaamah, wireh temba manepukin, kengin ipun, nyabran mamaling irika.
	Bu I Lutung, milihin sakenehipun, rena nyepah-nyepah, katimun sedek manadi, sadian ipun, I Lutung ngulurin kita.
	Woh katimun, wantah akidik kapungut, tur kasepah-sepah, kakemkem yehnyané sami, durung tutug, telah sami kasambatang.
	Sisanipun, sane kakutang madugdug, boya eman-eman, mungpung akeh ne kapanggih, woh katimun, kewala tuyuh mangamah.
	Nenten nandur, kalih tuara ia mabulung, woh katimun samah, I Lutung tau ngalapin, tusing tuyuh, jawaning ngrusak pagehan.
	Sane nandur, Bapa Pucung wau rauh, ngungsi pabiannyane, katimun lesag kapanggih, bingah-binguh, tegale mileh katatas.
	Woh katimun, mabrarakan pageluluk, tur masepah-sepah, di tengah kalih di sisi, tan paunduk, tingkahnyane sang mangalap.
	Iba Lutung, anti malu keneh aku, tusing ja buungan, iba Lutung lakar mati, Bapa Pucung, nuli budal gegancangan.
	Kaget rauh, kagelurin pianakeh luh, sane sampun daa, kakenken ngambil engket gelis, engket timbul, magantung duur jelanan.

